Buodd y Meseia farw un waith yn aberth.
Hebreaid 9:24-28
24 Ac aeth y Meseia i mewn i'r nefoedd ei hun, lle mae’n ymddangos o flaen Duw ar ein rhan ni. Dim i’r cysegr wedi ei godi gan bobl aeth e – gan fod hwnnw’n ddim byd ond copi o'r un nefol go iawn. 25 A wnaeth e ddim mynd i mewn i'r nefoedd lawer gwaith i offrymu ei hun (fel yr archoffeiriaid eraill oedd yn gorfod mynd â gwaed anifail i mewn i'r Lle Mwyaf Sanctaidd flwyddyn ar ôl blwyddyn). 26 Petai’n rhaid iddo wneud hynny byddai wedi gorfod marw lawer gwaith ers i’r byd gael ei greu! Na! daeth y Meseia un waith ac am byth, yn agos at ddiwedd yr oesoedd, i ddelio gyda phechod drwy ei aberthu ei hun. Yn union fel mae pawb yn mynd i farw un waith, a wynebu barn ar ôl hynny, 28 buodd y Meseia farw un waith yn aberth, a chario pechodau llawer iawn o bobl iddyn nhw gael eu maddau. A bydd yn dod yn ôl yr ail waith, dim i ddelio gyda phechod y tro hwn, ond i achub pawb sy’n disgwyl yn frwd amdano.
Mae pobl ar y cyfan yn byw am gyfnod gweddol fyr o amser, tua 70 o flynyddoedd, a wedyn bydd marwolaeth a barn yn dilyn.

Ers i Adda ac Efa bechu yng Ngardd Eden mae pobl wedi crwydro oddi wrth Dduw – maen nhw wedi syrthio. Felly i ni bechaduriaid, mae sylweddoli fod cosb marwolaeth i ddod ar ddiwedd ein hoes, a phwysau pechod, yn aml yn ein tynnu i lawr.

I bobl sydd ddim yn credu yn Iesu mae eu bywydau yn fyr a dibwrpas, heb Dduw, heb ddim ac heb obaith yn y byd. Mae hyn yn arwain at geisio byw i’r eithaf yr eiliad hon, a byw i roi pleser i’n hunain, i’n cnawd. 
Mae pob un sydd ddim yn credu’n Iesu Grist yn byw gan wadu bod yna unrhyw beth arall i ddod – byw gan wadu’r farn sy’n cael ei chyhoeddi’n glir yn y Beibl, Yn union fel mae pawb yn mynd i farw un waith, a wynebu barn ar ôl hynny..’
Pwynt arall i’w sylwi ydy fod pobl yn mynd i farw’n gorfforol, unwaith cyn y farn, ond yna bydd barn ac ail farwolaeth, sef uffern i bob un sydd heb ffydd yn Iesu. Mae hyn yn wahanol iawn i’r hyn mae crefyddau’r Dwyrain yn ddysgu.
Ond lle mae’r Cristion yn sefyll? Yn naturiol, fe fyddwn i gyd yn marw oni bai i ailddyfodiad Iesu Grist ddigwydd yn ystod ein bywydau. I’r Cristion mae marw yn golygu tristwch ar un llaw, ond mae hefyd, ar ochr fwy positif, yn arwain i ollyngdod oddi wrth fywyd o bechod a gwendid, a braint o fynd at ein Harglwydd i’r nefoedd. Dylai Cristion, felly, fod yn fwy parod i wynebu marwolaeth na’r rhai sydd ddim yn credu. Mae Cristnogion yn gallu edrych ar yr hyn sydd o’u blaenau, sef y gogoniant, am bod  ‘..y Meseia un waith ac am byth, yn agos at ddiwedd yr oesoedd,(wedi dod) i ddelio gyda phechod drwy ei aberthu ei hun.’
O sylweddoli fod Iesu Grist wedi marw’n aberth trosom, beth sydd gennym ni i’w ofni pan fydd Duw’n barnu’r byd?
Dylai’r Cristion sylweddoli ei fod yn feidrol a bod ei ddyddiau wedi eu rhifo. Dylai Cristnogion fod o ddifri am fyw bywydau glân a sanctaidd, a paratoi eu hunain at ddydd marwolaeth "Gwyliwch eich hunain felly! Dych chi ddim yn gwybod y dyddiad na'r amser o’r dydd pan fydda i’n dod yn ôl. (Math.25:13)
Mewn canrifoedd blaenorol roedd salwch o bob math yn peryglu bywydau plant a phobl mewn oed. Roedd marwolaeth pobl o bob oed yn gyffredin. Perygl yr oes yma ydy meddwl ein bod am fyw am byth ar y ddaear.

Dylen ni weddïo a diolch am drugaredd Duw yn Iesu Grist, yn rhoi ei hun yn aberth dros bechod.

Marwolaeth ydy’r cyflog mae pechod yn ei dalu, ond mae Duw yn rhoi bywyd tragwyddol yn rhad ac am ddim i chi, oherwydd beth wnaeth ein Harglwydd ni, Iesu y Meseia. (Rhuf.6:23) 
Diolchwn i Dduw am ei haelioni tuag atom. Mae o’n gofalu am ein dyfodol a’n presennol.

